Бөек Җиңүгә – 70 ел

Каләмне корал итеп
Илгиз ГАФАРОВ,
Чүпрәле районы Иске Чокалы урта мәктәбе укытучысы
Үз илеңнең чын патриотын тәрбияләү өчен укучыларны ил, республика, район, шәһәр, авыл тарихын өйрәнүгә тарту зарури, дип саныйм. Яшь буын, үткән тормышны өйрәнеп, үзенә тиешле нәтиҗә ясый, өлкәннәр белән очрашып, китаплар укып, Интернет челтәре аша белемен тагын да тирәнәйтә.

Бөек Ватан сугышы тәмамлануга быел 70 ел тулачак. Җиңү бәйрәме тагын шаулап, зурлап узачак. Ләкин кешеләр йөрәгендә сугыш калдырган яра-җәрәхәтләр һаман да сыкрый әле. Йөрәк яраларыбыздан һаман да кан саркый. Сөекле улларын, яраткан ирләрен югалткан аналарның, хатыннарның кайгы-хәсрәте мәңге-мәңге онытыласы түгел. Ятим калган балаларның да күңелләре мәңге әрнүле, китек килеш. Бу ятимнәрне, сугыш тарафыннан кимсетелгәннәрне юатырлык бер чара да юк: алар йөрәгендә сугыш калдырган яра мәңге төзәләсе түгел. Алар сугышны шулай мәңге-мәңге каһәрләп искә алачак. 

Сугыш афәтен башыннан кичергәннәр кабат сугыш булуын һичберкайчан теләмәс. Шунлыктан илебез халыклары һәрчак сугышка каршы, алар тынычлык өчен көрәш алып бара.

Без һәрвакыт башка ил-мәмләкәтләр, башка халыклар белән тату күршелек мөнәсәбәтләре урнаштыру өчен көрәшәбез. Кешелек дөньясы тарих сабакларын онытырга тиеш түгел.

Безгә көчләп тагылган агрессия күпмилләтле илебез халкының патриотик рухи көченә аяусыз имтихан булды. Без ут һәм кылычлы бу имтиханны уңышлы үттек.

Шуңа да уңышлы үттек, чөнки халкыбыз өчен бу сугыш Бөек Ватан сугышы булды, чөнки Германия фашизмы кебек дошманга каршы көрәштә яшәү яки үлем дигән мәсьәлә – безгә ирекле булып калыргамы яки коллыкка төшәргәме дигән мәсьәлә тора иде.

Шуңа да уңышлы үттек, чөнки сугыш бөтенхалык сугышына әверелде. Ватанны саклауга бөтен кеше: карты да, яше дә, ирләр һәм хатын-кызлар, илебезнең барлык милләтләре һәм халыклары күтәрелде.
Халкыбыз Ватанны саклап, яклап сугышты һәм хезмәт итте. Уртак йортыбызга гаять зур афәт килгәч, беренче уңышсызлыклар һәм җиңелүләрдән дә, миллионнарның үлеме, газабы һәм җәфа чигүе авырлыгыннан да сыгылып төшмәде, сугышның беренче көненнән үк Җиңүгә нык ышанды ул.

Без халкыбызның менә шул батырлык һәм фидакарьлекләрен, зур югалту һәм корбаннарын һич кенә дә истән чыгармаска тиешбез. Шул вакытта гына дөньяда иминлек һәм тигезлеккә, үзара дустанә мөнәсәбәтләргә омтылу көчлерәк, куәтлерәк булыр. 

Каһарман әти-бабаларыбыз батырлыгына шаһит табигать һәйкәле булып Идел-анабыздан алып Эльба ярларына чаклы киңлекләрдә күпләгән курганнар калкып калды. Ул каберләрдә Татарстан җирендә туып-үскән яисә шуннан фронтка киткән 350 мең сугышчы ятып калды.

Халкыбызның бөек шагыйре Г.Тукай хаклы рәвештә горурланып: «Без сугышта юлбарыстан көчлебез...» дип язган иде. Мондый горурлыкның хаклыгын Бөек Ватан сугышы нәтиҗәләрендә дә күрәбез. Турыдан-туры сугышта катнашкан 200дән артык якташыбызга Советлар Союзы Герое дигән югары исем бирелде. Безнең Чүпрәле районыннан гына да алар бишәү: Зариф Алимов (Яңа Кәкерле), Семен Уганин (Матак), Нурулла Фазлаев (Мунчәли), Исмәгыйль Хәкимов (Зур Чынлы), Петр Юхвитов (Хорновар-Шигали). Гомумхалык санына бүлеп исәпләгәндә мондый зур күрсәткеч башка бер генә республикада да юк. Дан орденының тулы кавалерлары гына да бездә утыздан артык. Шулай ук Кече Чынлы авылыннан Дан орденының тулы кавалеры Зыятдин Арсланов – районыбыз мактанычы.
Рәхимсез яу кырында халыкларыбыз арасындагы интернациональ дуслык тагын да ныгый төшә. Моны без татар сугышчыларының рус һәм башка милләттән булган иптәшләренә һәм, гомумән, башка халыкларга карата туган дуслык, кардәшлек мисалларының күплегендә дә ачык күрәбез. Әйе, яу кырында татарлар белән руслар, украиннар, кыргызлар h.б. иңгә-иң торып, бер-берсенә таянып, нык ышанып сугыштылар. Уртак Ватаныбызны саклады алар. Шуңа күрә дуслыклары какшамаслык, максатлары бер булды.

Татар сугышчыларының яу кырындагы тиңсез батырлыгы, үз-үзләрен аямый сугышулары хакында фронт командующийлары И.Конев, В.Гордов, А.Еременко h.б. тарафыннан байтак мактау сүзләре әйтелгән. Мәсәлән, Советлар Союзы Маршалы, Сталинград фронты командующие А.Еременко болай дип яза: «Татарстан уллары Ватаныбызны яклаучы сугышчылар сафына батырларча килеп бастылар һәм немецлар аларның кыю халык икәнлеген тагын бер тапкыр танырга мәҗбүр булдылар... Кызыл Армия сугышчылары: рус, украин, белорус, казах, әрмән һәм башка бик күп милләт вәкилләре үзләренең, көрәштәш иптәшләре – татар сугышчысын чын-чынлап югары бәяләргә һәм хөрмәт итәргә өйрәнделәр».  
Партизан якташларыбызның икенче зур төркеме Белоруссия җирендә көрәште. Бу уңайдан Татарстан хезмәт ияләре Белоруссия партизан отрядлары белән тыгыз элемтә урнаштыра. Әйтик, 1942 елның Октябрь бәйрәме алдыннан партизаннарга күп кенә бәйрәм күчтәнәчләре җибәрелә. Ә 1943 елны каршылау алдыннан исә Татарстаннан партизаннар өчен дип 15 мең төргәк аптечка озатылган.

1942 елның ноябрендә Белоруссия партизан отрядлары Татарстан халкының бу кайгыртучанлыгына карата үзләренең рәхмәт хатында: «Тугандаш татар халкы, җибәргән күчтәнәчләрегез өчен Белоруссия партизаннары исеменнән ихлас күңелдән рәхмәт белдерәбез. Сезнең бүләкләрне илебез халыклары арасындагы чын дуслык һәм кардәшлекнең бер олы билгесе, немец вәхшиләрен тар-мар итүгә юнәлтелгән бердәм омтылышның чагылышы итеп кабул иттек...

Немец илбасарларына каршы көрәштә Татарстан улларының да безнең белән иңгә-иң торып сугышулары белән чиксез горурланабыз», – дип язды.

Аннары әлеге хатта Белоруссия җирендәге партизан отрядларындагы кайбер якташларыбызның сугышчан батырлыклары билгеләп үтелә. Аерым алганда, «Покровский җитәкчелек иткән отрядта Чүпрәле районының Иске Чокалы авылыннан элекке колхозчы Сөләйман Хәлиуллов бик оста сугыша», диелә анда. Орша шәһәре тирәләрендә тупланган бу отрядта каһарман авылдашыбызның дошман эшелоннарын яр астына оста җибәрүдә, фашистларны юк итүдә аеруча егетлек күрсәтүе хакында әйтелә.

Белоруссия җирендә, күпләргә мәгълүм К.Заслонов җитәкләгән, аның фаҗигале үлеменнән соң шул исемне йөрткән партизан отрядында 1941 елның көзеннән алып Чүпрәле районы Татар Төкесе авылыннан тупчы 3.Нуретдинов (соңыннан шагыйрь Зәки Нури) та фашистлар белән батыр көрәшә. Башта ул тимер юлны шартлатучылар төркемендә була, соңрак аны, кыю сугышчы буларак, отрядның разведчиклар башлыгы итәләр. Куркусыз партизанга «Ватан сугышы» ордены һәм «Ватан сугышы партизаны» медале тапшырыла. Белоруссия җирләре фашист илбасарларыннан азат ителгәннән соң, 1944 елның августыннан 1946 елның көзенә кадәр, З.Нури хезмәт ияләре депутатларының Орша шәһәр Советы башкарма комитеты рәисе урынбасары вазифасын башкара һәм шәһәрне сугыш хәрабәләреннән арындыру, торгызу буенча зур оештыру эшләре алып бара. Соңыннан, 1975 елда, фашист Германиясен җиңүгә 30 ел тулган көннәрдә, Орша шәһәр Советы башкарма комитеты карары белән Зәки Нурига «Орша шәһәренең мактаулы гражданы» дигән мактаулы исем бирелә. 1946 елда З.Нури туган ягына кайта. Кайтканнан соң, шагыйрь һәм җәмәгать эшлеклесе буларак Татарстанда зур абруй казана.
Шагыйрь Зәки Нури – туган илгә бирелгәнлеге, батырлыгы һәм мәхәббәте җырда гына түгел, үлемгә күзгә-күз калып көрәшкәндә дә кат-кат сыналган батыр йөрәкле, киң күңелле көрәшче-әдип. Шуңамы, әдәбиятыбызда үзенчәлекле урыны булган бу әдипнең тормыш юлы һәм иҗаты турында сүз чыктымы, телисеңме-теләмисеңме, түбәндәге өч төшенчәгә юлыгасын: Ватанга бирелгәнлек, батырлык һәм мәхәббәт.

Йөрәк икән – яратмыйча типмәс,

Көрәш икән – җиңми калмабыз.

Гомер икән – бушка янып үтмәс.

Ә ил кушса – куркып янмабыз.

Бүгенге шартларда укучыларга патриотик тәрбия бирү, аларда гражданлык бурычын үтәүгә, кирәк булганда Ватанны сакларга әзер тору хисе тәрбияләү – мөһим бурыч. Менә шуңа да туган төбәгебез тарихын, күренекле якташларыбызның тормыш юлын өйрәнеп, яшь буынны өлкәннәр үрнәгендә тәрбияләү максаты белән янып яшибез.

